
Nafarroako ikastetxeek hiru hizkuntza batera irakasteko probak eginen dituzte 2008-09 ikasturtean

Ostirala, 2008ko otsailaren 1a. Nafarroako ikastetxeek ikasle eleaniztunak prestatuko dituzte datozen urteetan, hiru hizkuntzatan gai diren ikasleak, XXI. mendeko Europan bizitzeko prest daudenak. Xede horrekin, Hezkuntza Departamentuko Eskolako Hizkuntza Plangintzaren Zerbitzuak, 2008-09 ikasturtean, eleaniztasuna sustatzeko proiektu politu bat jarriko du abian Nafarroako 14 ikastetxetan. 

Horixe bera azaldu du Hezkuntza Departamentuko kontseilariak, Departamentuak diseinatu duen programa aurkezteko egin duten prentsaurrekoan. Programak hizkuntzen trataera bateratua du oinarri; hots, hizkuntzen arteko elkarguneak eta transferentziak aprobetxatzen dituen sistema, hizkuntzen erabilera sustatzeko, irakaskuntzaren eduki gisa ez ezik, baita ikaskuntzarako bide eta beste irakasgai batzuk indartzeko tresna gisa ere. 


Programa esperientzia pilotu gisa ezarriko dute, 2008-09 ikasturtean, honako ikastetxe hauetan: Hilarión Eslava HIn (Herri Ikastetxea), Noain HIn, Beriain HIn, eta Cintruénigo HIn. Hartara, ikastetxe horiek 2007-08 ikasturtean antzeko programak abian jarri dituzten hamar ikastetxeei batu beharko zaizkie (Tutera, Iruñea, Añorbe, Atarrabia eta Zizur Nagusiko ikastetxeei, hain justu). Hamar ikastetxeotako programek ere hizkuntzen trataera bateratua dute oinarri, eta ingelesaren irakaskuntza indartzen dute hiru urtetik aurrera. Guztietan, euskara aukerako irakasgaia izanen da, eta ingelesaren irakaskuntza nabarmen indartuko dute. Aipatu ditugun hamar ikastetxeak honako hauek dira: Tuterako Benjamín BHI eta Elvira España HI; Iruñeako Cardenal Ilundáin HI, Azpilagaña HI, José Mª de Huarte HI eta Doña Mayor HI; Zizur Nagusiko Catalina de Foix eta Camino de Santiago HI; Atarrabiako Lorenzo Goikoa; eta Añorbeko HI.

Bigarren Hezkuntzako ikastetxeetan ere ezarriko dute programa. Ikasturteotan, ingelesez eta beste hizkuntza batzuetan emanen dituzte irakasgaiak, dagoeneko zenbait institututan ingeles eta frantseseko atal elebidunen programaren bidez esperimentalki egiten duten moduan. 

Oinarri pedagogikoa 

Sistema berriaren helburua ikasleen hizkuntza gaitasuna indartzea da. Europako Kontseiluaren arabera, horixe bera da gizabanakoaren oinarrizko gaitasuna, eta indarrean dagoen Hezkuntzaren Legean ere aipatzen dute. 


Proposamen pedagogikoak hizkuntzen trataera bateratua du oinarri, eta esan dugun moduan, hizkuntzen arteko elkarguneak eta transferentziak aprobetxatu eta modu eraginkorragoan ikastea ahalbidetzen du. Hizkuntzak ez dira ikasten hizkuntza kode isolatuak bailiran; aitzitik, beste irakasgai batzuetan integratzen dira, ikaskuntza indartzeko. Beraz, hizkuntzak, irakaskuntzaren edukiak ez ezik, beste hezkuntza ikaskuntza batzuetarako tresna ere badira. 

Programako irakasleak 

Programa gauzatzeko, beharrezkoa da ikastetxeek irakasle gaituak izatea. Zentzu horretan, Hezkuntza Departamentuak irakasleak prestatzeko eta birziklatzeko plana diseinatu du, ezarritako helburuak betetzea ahalbidetzeko. Hala eta guztiz, programaren lehenengo urteetan, eta ikastetxeetako langile zerrendak aintzat hartuta komenigarritzat jotzen badute, deialdiak eginen dituzte irakasle gaituak hautatzeko. 


2008-09 ikasturtean atzerriko hizkuntzak ikasteko planaren helburua honako hau da: hizkuntzak irakasten dituzten irakasleei edo irakasgaiak beste hizkuntza batean irakasten dituztenei kalitatezko irakaskuntza eskaintzeko gaitasuna ematea. 


Haur eta Lehen Hezkuntzari dagokienez, eta hizkuntzen irakaskuntza bateratuko Programarako irakasleak prestatze aldera, honako eskaintza hau eginen du Departamentuak: 

1. Ingeleseko ikastaro trinkoak, 2-3 hilabetekoak, lan baimenarekin eta ordainsariarekin, hizkuntza horretan C1 maila lortze aldera. 

2. Ingeleseko ikastaro erdipresentzialak, ikasturte osoan zehar, hizkuntza horretako gaitasuna hobetu eta mantentze aldera. 

3. Prestakuntza metodologiko praktikoko ikastaroak, Hezkuntza Departamentuko teknikariekin eta adituekin eginen dituzten hileroko saioak barne, programa aplikatzeko estrategiak eskuratzen laguntzeko. 

4. Bi asteko prestakuntza egonaldiak atzerrian, CLIL metodologiari (Content and Language Integrated Learning) dagokionez entzute handikoak diren Erresuma Batuko Unibertsitateetan, hizkuntza gaitasuna eta prestakuntza metodologikoa hobetzeko. 

5. Departamentuak, gainera, tutoretza Plan bat sustatuko du ikasturtean osoan zehar, irakasleei banan-banako sostengua emateko, hasierako fasean. Irakasleek tutore bat izanen dute, zalantzak argitzeko eta harremanetan egoteko. 

Bigarren Hezkuntzako Programari dagokionez, berriz, lehenengo 4 eskaintzez gain, atzerriko ikastetxeetan irakaskuntza praktikak egiteko aukera eskainiko diete irakasgaiak atzerriko hizkuntzetan ematen dituzten irakasleei. Iraupena 2-3 hilabetekoa izanen da, eta atzerriko ikastetxe batean kasuan kasuko espezialitateko irakaskuntzan jarduteko eta beste herrialde batzuetako kideekin harremanetan egoteko aukera izanen dute irakasleek.

